
Tagls da laina 2025 - surdattas da lavur 
Tenor plan da gestiun e plan da lavur annual sun preparats pel 2025 tagls da laina per surdar ad impressaris 
forestals e tagls chi vegnan manats tras in collavuraziun culs impiegats da cumün. Ils tagls da laina sun gnüts 
surdats a las seguaintas dittas indigenas: AlbertinForst a Martina, Fritz Bott impraisa forestala SA a Valchava e 
Janett Tschlin SA a Tschlin. 
 
Rumida da naiv fracziun Zernez - stagiun 2024/25 - surdattas da lavur 
Il gremi respunsabel ha surdat las incumbenzas per la rumida da naiv illa fracziun da Zernez per la prosma stagiun 
d’inviern 2024/25. La rumida da naiv vain manada tras da las seguaintas dittas: Bagger Cello GmbH, Alfons 
Mayolani SA, Engiadina Recycling AG e Terretaz SA.   
 
Sistem da mantegnimaint per tuot las gestiuns - surdatta da lavur 
Cun la finischun da la fabrica da la nouva sarinera Zernez es il cumün in oblig d’integrar ün nouv program da 
gestiun. La ledscha superiura da avant, cha mincha sarinera ha da protocollar ed archivar lur datas da gestiun. 
La suprastanza cumünala ha decis d’acquistar il sistem da mantegnimaint da la firma Inventsys AG. Quist 
program po in avegnir gnir schlargià sün divers provedimaints cumünals. 
 
Nouva numeraziun Zernez, Susch, Brail - surdatta da lavur 
Il Cumün da Zernez es in dovair da manar tras üna nouva numeraziun per las fracziuns da Zernez, Brail e Susch. 
Per la fracziun da Lavin es già gnüda fatta quista lavur. La direcziun operativa ha surdat l’incumbenza da metter 
sü propostas cun plans da vias e nomers sco eir l’integraziun finala aint il register (GWR) a la firma Darnuzer 
Ingenieure AG, Tavò. Las lavurs vegnan manadas tras da la secziun da las Gestiuns Tecnicas. 
 
EW Zernez - rollout smart metering - dumonda da princip e surdatta d'incumbenza 
Ils possessurs da las raits da scumpart electric ston müdar oura ils contadurs actuals/vegls ed installar contadurs 
da forz’electrica intelligiaints chi sun buns da trametter mincha 15 minuts datas «Smart Metering». Il dovair es 
reglà cun la ledscha federala StVG ed es ün oblig. Fin dal 2027 ha il müdamaint d’esser fat, per almain 80%. La 
suprastanza cumünala ha acceptà la dumonda da princip e surdat l’installaziun dals contadurs a l’EE-Energia 
Engiadina SA, Scuol. 
 
Planisaziun locala Zernez - revisiun totala - decisiun d’inviamaint a la preexaminaziun 
La cumischiun da planisaziun cumünala ha preparà insembel culs perits da planisaziun la revisiun totala da la 
planisaziun locala. Ün proget enorm e da grondischma portada pel Cumün da Zernez, cun cuosts actuals da 
raduond 500’000 chf. Ils baccuns gronds da quist proget sun la nouva ledscha da fabrica, l’armonisaziun da tuot 
ils plans da la planisaziun locala ed il KRL (Kommunal Räumliches Leitbild). La revisiun totala da la planisaziun 
locala vegn uossa rinviada dürant las prosmas eivnas a l’uffizi chantunal ARE GR per la preexaminaziun.  
 
Carta da giasts - prolungaziun  
La nouva carta da giasts d’eira gnüda introdütta sülla stagiun d’inviern 2021/2022, per la dürada da trais ons da 
prouva, fin la fin da l’on 2024. La suprastanza cumünala ha decis da cuntinuar cun quist sistem digital ed ha 
uschè prolungà la carta da giasts. Quist causa cha la nouva ledscha da turissem pel Cumün da Zernez nun es amo 
madüra dal tuot.  
 
Termins 2025  
L’agenda da termins 2025 es gnüda approvada. Dürant il 2025 as fa quint cun quatter radunanzas cumünalas, 
25 sezzüdas da la suprastanza cumünala e cun 24 sezzüdas da la direcziun operativa. Implü varà lö ils 22 schner 
2025 üna conferenza da presidents per societats, clubs e gruppaziuns dal Cumün da Zernez. 
 
Persunal - plazza da lavur sco silvicultur 
Causa cha’l silvicultur e manader da las Gestiuns Tecnicas Carlo Bott banduna il Cumün da Zernez sülla fin da 
prossem on, es gnüda publichada la plazza per reglar üna successiun süls chanals da cumün ed illas gazettas 
regiunalas. 


